
   Тĕнче сăнне сăнатпăр пĕчĕкрен, 

ӳсет малтан хаваслă тавракурăм. 

Ун чух кашни ӳсентăран питрен

кăтăкласа çемçен калать пек: «Пурăн!»



Çапах та сисейместпĕр: улшăну 

çулсем илсе килеççĕ сас-хурасăр.

Ак пурнăç тĕкĕрне ӳкет сăну, 

вĕсен йĕрĕсене пытараймасăр.



Тĕнче те улшăнса пырать пĕрлех: 

тен, куç ылмашнă? Тупсăмне кам пĕлĕ?

Пур, теççĕ, пăнчăсем хĕвел çинчех —

эс кун пирки пĕççе çапса ан тĕлĕн.



Хăяймăп эп тĕнче япшар теме:

вăл çамрăк чух çеç шукăльччĕ темме!

  